
Қазақстан Республикасының
Ішкі істер министрі
Е.З. ТҰРҒЫМБАЕВҚА


Қазақстан Республикасы Мемлекеттік қызмет істері       агенттігінің төрағасы                 А.Н. ЖАЙЫЛҒАНОВАҒА


Қос азаматтықтың кейбір мәселелері туралы


Құрметті Ерлан Заманбекұлы!

Құрметті Анар Нұралықызы! 

Қазақстан Республикасының Президенті Қ.К. Тоқаев 2020 жылғы             1 қыркүйектегі Қазақстан халқына Жолдауында мемлекеттік қызметшілер немесе квазимемлекеттік ұйымдардың басшыларында қос азаматтық анықталған жағдайда, оларды атқаратын қызметінен босату қажеттігі туралы атап өтті.
Аталған тапсырманы орындаудың құқықтық шарасы ретінде өткен жылдың соңында Парламент «Мемлекет басшысының 2020 жылғы                         1 қыркүйектегі «Жаңа жағдайдағы Қазақстан: іс-қимыл кезеңі» атты Қазақстан халқына Жолдауының жекелеген ережелерін іске асыру мәселесі бойынша Қазақстан Республикасының кейбір заңнамалық актілеріне өзгерістер мен толықтырулар енгізу туралы» Заңын қабылдады.
Осылайша, Еңбек кодексіне және «Мемлекеттік қызмет туралы» Заңына түзетулер енгізілді, оған сәйкес мемлекеттік қызмет Қазақстан Республикасының азаматтығын жоғалтқан жағдайда ғана (осы өзгерістер қабылданғанға дейін солай болған) емес, сондай-ақ шет мемлекеттің азаматтығы анықталған кезде де тоқтатылуға жатады, ал квазимемлекеттік сектор субъектісінің басшысында, оның орынбасарында, алқалы басқару органының мүшесінде Қазақстан Республикасының азаматы бола тұра шет мемлекеттің азаматтығы табылған жағдайда еңбек шарты бұзылады. Қазақстан Республикасы Ішкі істер органдарының немесе дипломатиялық қызмет органдарының ұсынымдары мұндай шешімдерді қабылдауға негіз болып табылады.
Менің ойымша, қабылданған шаралар одан әрі жүйелі және дәйекті дамуды қажет етеді. Мысалы, құқық қорғау қызметі туралы (80-б.); әскери қызмет және әскери қызметшілердің мәртебесі туралы (26-б.); Қазақстан Республикасының арнаулы мемлекеттік органдары туралы (49-б.) салалық заңдарда шет мемлекеттің азаматтығы қызметтен шығару үшін дербес негіз ретінде (жоғалу және тоқтатуды қоспағанда) қаралмайды.
Мемлекеттік қызметтің ерекше түрі көзделген мемлекеттік органдар «Қазақстан Республикасының Ұлттық қауіпсіздігі туралы» Заңның 9-бабымен ұлттық қауіпсіздікті қамтамасыз ету күштеріне жатқызылғандықтан, көрсетілген талапты енгізуді ғана емес, сондай-ақ алдын алу сипатындағы шараларды қабылдауды қарау ұсынылады.
Жоғарыда аталған адамдар басшылықты азаматтықты тоқтату фактісі бойынша емес, «Қазақстан Республикасының арнаулы мемлекеттік органдары туралы» Заңының 18-бабында көзделгендей, өздерінің не олардың жұбайы (зайыбы) жақын туыстарының шет мемлекеттің азаматтығын қабылдауға ниет білдірген кезден бастап хабардар ету осындай алдын алу шарасына жатады.
Сонымен қатар, кейбір елдерде рұқсат етілетіні секілді мемлекеттік қызметтің ерекше түрінен өтетін адамдардың шет мемлекетте тұруға ықтиярхат және азаматтық алуына тыйым салу мәселесін талқылауды ұсынамын. Онымен қоса, тек қабылдау ғана емес, сонымен қатар мемлекеттік қызмет шарттарына сәйкестігі үшін жүргізілетін арнайы тексерудің негіздерін кеңейту мүмкіндігін қарастыруға болады.
Жоғарыда көрсетілгенді қабылдаған жағдайда Қазақстан Республикасының азаматтығынан айырылған адамның отандық паспортты пайдаланғаны не шетелдік азаматтықты алу фактісі туралы хабарлау мерзімдерін бұзғаны үшін ғана көзделген әкімшілік жауапкершілікке түзету енгізу талап етіледі.
Қос азаматтық фактілерін анықтау мәселелеріндегі «Ахиллес өкшесі» халықаралық-құқықтық негіз болып отыр, ол өзектендіруді қажет етеді. Бірнеше жылдар бойы бұқаралық ақпарат құралдарында жыл сайын еліміздің азаматтығынан шыққан және көрші мемлекеттердің азаматтығын қабылдаған адамдар санындағы айырмашылық туралы хабарланды. Мұндай адамдар, әдетте, Мемлекеттік қызметтерді, оның ішінде әлеуметтік және зейнеткерлік сипаттағы қызметтерді алу үшін елімізге оралады, бұл бір жағынан мемлекеттік бюджетке қосымша ауыртпалық түсіреді, екінші жағынан, жекелеген елдерде ұсталған жағдайда олар үшін ауыр зардаптарға әкелуі мүмкін. Алайда екіжақты немесе өңірлік форматтағы (ТМД, ҰҚШҰ, ШЫҰ, ЕАЭО) тиісті халықаралық шарттардың болмауы Қазақстан Республикасы Конституциясының біздің азаматымыз үшін басқа мемлекеттің азаматтығын мойындамайтын 10-бабының орындалуын императивті тәртіппен қамтамасыз етуге мүмкіндік бермейді.
Баяндалғанды ескере келе, мүдделі мемлекеттік органдармен келісе отырып ақпарат беруді сұраймын:
- Мемлекет басшысының жоғарыда көрсетілген тапсырмасын және еліміздің Негізгі Заңының 10-бабының талаптарын сапалы орындау бағытында қабылданған шаралардың толықтығы қамтамасыз етілген бе, не оларды (шараларды), оның ішінде депутаттық корпустың қатысуымен заңнамалық сипатта жетілдіру талап етіле ме;
- осы мәселе бойынша қазіргі халықаралық-құқықтық негіз ұлттық мүдделерге сәйкес келе ме немесе оны өзектілендіру уақыты келді ме  және керек жағдайда оған қандай шаралар қабылданып жатыр.
«Қазақстан Республикасының Парламенті және оның депутаттарының мәртебесі туралы» Қазақстан Республикасы Конституциялық Заңының            27-бабына сәйкес менің депутаттық сауалымды заңда белгіленген мерзімде қарау нәтижелері туралы жазбаша жауап беруді сұраймын.


                                                                 

                                                                            Н. НҰРСИПАТОВ

